
УНІВЕРСАЛЬНЫЯ ВОБРАЗЫ-СІМВАЛЫ  

Ў ПАЭЗІІ ЯНКІ КУПАЛЫ НАШАНІЎСКАГА ПЕРЫЯДУ 

 

Агульны ўздым літаратурнага і культурнага жыцця на беларускай зямлі 

на пачатку ХХ стагоддзя, з’яўленне газет «Наша Доля» і «Наша Ніва», 

часопісаў і альманахаў «Загляне сонца і ў наша аконца», «Палачанін», «Саха» 

і інш., абумовілі прыход і нараджэнне новых талентаў, працяг імі пэўных 

мастацкіх традыцый папярэднікаў, гэтаксама як і асэнсаванне імі новых тэм і 

стварэнне вобразаў, актуальных для эпохі. Захоўваючы фальклорную аснову, 

тагачасная беларуская літаратура імкнулася да вырашэння 

агульнанацыянальных задач. Побач з нацыянальнымі вобразамі-сімваламі ў 

ѐй выяўляліся і ўніверсальныя, якія не толькі спалучалі ў сабе агульнае і 

адметнае, непаўторнае і сэнсава значнае для іх стваральнікаў, але і 

атрымлівалі мастацкае пераасэнсаванне, найперш – звязанасць з падзеямі 

таго часу. Разгледзім семантыку некаторых універсальных вобразаў-сімвалаў 

у паэзіі Янкі Купалы нашаніўскага перыяду. 

Ідэя свабоды (волі). Тэма свабоды раскрываецца ў творах Я. Купалы як 

выяўленне патрэбы ў дасягненні канкрэтных грамадска-палітычных і 

сацыяльна-эканамічных змен, а разам з гэтым паэт паказвае адрозненне 

паміж чалавекам прыгнечаным і чалавекам вольным, імкнецца асэнсаваць 

свабоду ў духоўным, маральна-псіхалагічным плане. Свабоднае для 

Я. Купалы «ѐсць сфера ўзнѐслая, аддаленая ад коснай рэчаіснасці; свабоднае 

становіцца ў сваѐй ідэальна паняційнай і ацэначнай якасці крытэрыем, які 

мае адносіны да ўсіх з’яў рэчаіснасці і вызначае ступень іх гатоўнасці да 

развіцця ў імя будучага» [5, 145]. 

Паняцце свабоды як вышэйшай чалавечай каштоўнасці і духоўнага 

ідэалу, да якога неабходна імкнуцца, у творчасці Янкі Купалы звязваецца і з 

вобразам сонца. Менавіта сонца здольна ачысціць жыццѐ ад цемры, пакут, 

напоўніць яго святлом і шчасцем. Напрыклад, згадаем матыў «воля сонейку 

раўня» (вершы «З песень нядолі», «На старую ноту», «Песня вольнага 

чалавека», «Касьба», «Жальцеся, грайкія струны...») або словы, якія гаворыць 

жаваранак у вершы «Запела вясна сваю песню»: «Смялей, беларусе-араты! // 

Смялей уздымай к сонцу вочы!» А ў вершах «Прыстаў я жыць...», «Песняй 

толькі...» сонца становіцца паходняй, якую нясе перад людзьмі паэт. 

З сусветнай міфалогіі вядомы прыклад персаніфікацыі свабоды, што 

адлюстравалася праз стварэнне вобраза «жанчыны, якая трымае ў руках 

скіпетр, а на галаве ў яе фрыгійскі каўпак (спасылка на рымскі звычай 

дарыць такія галаўныя ўборы рабам, якіх адпускаюць на волю)... Святло 

таксама з’яўляецца сімвалам вызвалення (ад цемры), і статуя Свабоды ў Нью-

Йорку (Бартольдзі, 1876 г.) трымае ў руцэ факел. Сімваламі свабоды або 

незалежнасці могуць быць: акрабат, звон, разбітыя ланцугі, кот, арол, ястраб, 

рыба, доўгія валасы, крылы», – піша Дж.Трэсідэр [8, 326]. Можна адзначыць, 

што семантыка выкарыстаных у творчасці Купалы вобразаў ланцугоў, арла (і 



сокала), сонца (і іншых вобразаў святла), сімвалічнае значэнне якіх звязана з 

паняццямі волі (або няволі), адпавядае сусветнай міфалагічнай традыцыі. 

Вобраз песняра. Погляды Янкі Купалы на мастацтва, яго разуменне 

ролі і прызначэння паэта вынікалі з ідэі служэння народу ў яго барацьбе за 

свабоду і шчасце. Як адзначае А. Майхровіч, Купала заўсѐды заставаўся – 

сацыяльна і светапоглядна – сынам свайго народа, «сынам беззямельнага, 

што марыў аб зямлі і волі для простага чалавека працы і ніколі не адступаў ад 

гэтага. Лепшыя купалаўскія творы – сведчанне непарыўнасці паэта з лѐсам 

народа і сваѐй краіны» [6, 96]. Сапраўды, паэту ўласціва не толькі 

ўсведамленне неабходнасці адлюстравання сацыяльна-вызваленчых і 

маральна-гуманістычных памкненняў народа, але і адчуванне адзінства, 

непарыўнай сувязі з народным асяроддзем, з якога ѐн прыйшоў у літаратуру, 

што сталася перадумовай фарміравання пачуцця асабістай адказнасці за лѐс 

свайго народа, скіравання творчай дзейнасці на адраджэнне радзімы. 

Частка твораў прысвечана тэмам узаемаадносін творцы і народа 

(чытачоў), раскрыццю ўласнага таленту і праблеме прызначэння паэзіі, у іх 

узнікаюць вобразы песняроў ці іншых творчых людзей, вобразы песень 

(думак) – напрыклад, вершы «Да песень», «Да сваіх думак», «Каму вас, 

песні?..» і г. д. Пры гэтым заўважаецца (адлюстроўваецца) паступовае 

перарастанне Купалы як аўтара і як лірычнага героя згаданых твораў з паэта-

пачаткоўца ў паэта-прарока, грамадзяніна сваѐй краіны і жыхара сусвету ў 

цэлым. Паступова акрэсліваецца думка, што значэнне мае не столькі 

ўзаемазвязанасць, колькі ўзаемазалежнасць песняра і народа. Без з’яднанасці 

душой з народам, без ахвярнай любові да яго пясняр не зможа выканаць сваю 

місію, і ў сваю чаргу без народнага прызнання яго талент змарнее і прападзе. 

І адпаведна – як ідэал, да якога неабходна было імкнуцца тагачасным 

творчым людзям, ствараецца вобраз паэта-змагара, заступніка 

пакрыўджаных. Любоў да людзей дае яму звышчалавечыя сілы, у імя іх 

шчасця ѐн гатовы пакутаваць і нават ахвяраваць сваім жыццѐм: «Пясняр – 

слуга слугі усякай, // Пясняр і цар усіх царэй!» [ІІ, 65] (верш «Песняру-

беларусу»). 

У. Конан выказаў меркаванне, што вобраз гусляра (песняра, творцы) 

звязаны ў сваім генезісе з вобразам Арфея, героя грэчаскай міфалогіі, сынам 

Апалона і музы Каліопы [2]. Далучанасць Арфея да ўтварэння лірыкі 

адзначае і даследчыца міфалогіі Т. Шамякіна: «Слова “Арфей”, ці “арфа” 

азначае “той, хто лечыць Святлом”... Арфей сімвалізаваў уласна Душу 

Грэцыі, а сѐння паэты разглядаюць яго імя як вялікі Сімвал Культуры (у той 

час як Праметэй з’яўляецца ўвасабленнем Цывілізацыі). Арфей, як пасля і ўсе 

геніяльныя паэты, пераводзіў высокія, але адцягненыя ісціны на мову жывых 

вобразаў. Так і ўзнікла лірыка» [9, 341]. Магічнай сіле спеваў і музыкі Арфея 

пакараліся не толькі людзі, але і багі, і ўся прырода. Адсюль матывы 

чароўнай музыкі – паэзіі, якая мае здольнасць да ўнушэння, і вобраз яе 

выканаўцы – аўтара.  

Вобразы песняроў у творах Янкі Купалы набываюць сімвалічнае 

значэнне абуджальнікаў народа, іх «песні» і музыка аказваюць уздзеянне на 



людзей, «сеюць» у народзе новыя ідэі. У вершах знаходзім разважанні 

Купалы аб тым, якім павінен быць пясняр («Песняру-беларусу», «Свінапас і 

стрынатка», «Памяці Шаўчэнкі» і інш.). У вершы «Памяці Т. Шаўчэнкі» 

адзначаецца, што калі пясняр памірае, то яго песня жыве. Сінанімічнымі 

вобразу песняра ў нашаніўскай паэзіі Янкі Купалы з’яўляюцца вобразы 

музыкі (вершы «Жыў музыка Налім...», «Грай жа, музыка...»), гусляра (верш 

«Гусляр» і адпаведная назва паэтычнага зборніка, паэма «Курган»), дудара 

(верш «Дудар»), лірніка (верш «Жальцеся, грайкія струны...»), званара (верш 

«Песня званара») і інш. 

Сусветнае дрэва (arbor mundi), або Прадрэва, – характэрны для 

міфапаэтычнага разумення вобраз, увасабленне універсальнай канцэпцыі 

свету. Распаўсюджанасць міфалагемы Сусветнага дрэва звязана найперш з 

абагаўленнем прыроды ў эпоху міфалагічнага мыслення. У старажытнасці 

расліны, гэтаксама як і іншыя прыродныя з’явы, успрымаліся адухоўлена, 

шанаваліся, узнікалі культы асобных дрэў, з якіх найбольш пашыраным быў 

культ дуба. Як піша даследчык А. Афанасьеў: «Ідучы ўслед за ўнушэннямі 

метафарычнай мовы і цесна звязаных з ѐй першабытных уяўленняў пра маці-

прыроду, старажытны чалавек амаль не ведаў неадухоўленых прадметаў; 

паўсюль знаходзіў ѐн і розум, і пачуцці, і волю. У шуме лясоў, у шалясценні 

лісця яму чуліся тыя загадкавыя размовы, якія вядуць паміж сабой дрэвы; у 

трэску зламанай галіны, у скрыпе расколатага дрэва ѐн пазнаваў хваравітыя 

стогны, у звяданні – гора, якое высушвае, і гэтак далей» [1, 165]. Вобраз 

стогну дрэў у нашаніўскай паэзіі Янкі Купалы сустракаецца вельмі часта 

(вершы «Зваяваным», «Пры скаціне», «Па жыццѐвай пуцявіне», паэма «У 

Піліпаўку» і інш.). Паводле старажытных уяўленняў, ажыванне дрэў кожную 

вясну тлумачылася тым, што ў іх вяртаецца душа. Матыў ажывання дрэў, іх 

уваскрэсення да жыцця ўвесну сустракаем у вершах «Ідзе вясна», «З асенніх 

напеваў», «Коціцца крыніца...» і інш. Выяўляюцца таксама гармонія і 

ўзаемаразуменне паміж лірычным героем і раслінамі (напрыклад, у вершы 

«Па жыццѐвай пуцявіне»), суаднесенасць чалавечага жыцця з дрэвам: «Як 

апаленае дрэва // Пастухамі ў полі роўным, // Адзінока хмар павеваў // Жду 

век з сэрцам неспакойным» [VI, 30] (паэма «Калека»). У вершы «З асенніх 

напеваў» знаходзім паэтычнае вызначэнне месцазнаходжання дрэў – паміж 

зямлѐй і небам: «Цягнуцца дрэвы расхутаны // К небу з балотных нізін, – // 

Корань, у жвіры заплутаны, // Не адпускае галін» [III, 116]. Родная мова з 

чалавекам, на думку паэта, непадзельныя, яна зжылася з людзьмі, «як бы 

корань з дрэвам, як бы з небам сонца» [II, 137]. 

Вялікую сэнсавую ролю ў творчасці Купалы іграюць і асобныя часткі 

раслін: ліст (вобраз выкарыстоўваецца для параўнання чалавечага жыцця з 

ім, напрыклад, у вершы «А ты, сіраціна...», паэме «Калека»), галіны 

(персаніфікуюцца ў вершы «Сельскія могілкі») і інш. Міфалагізацыя асобных 

частак дрэў тлумачыцца народнымі ўяўленнямі: сок раслін, да прыкладу, 

сімвалізаваў «жыццѐвую энергію, якой напоўнена ўсѐ жывое, – сімвалічны 

сродак адраджэння, адухоўленасці і бессмяротнасці» [8, 347]; галіны «неслі 

сімволіку таго дрэва, з якога яны зрэзаны, што шырока прымянялася ў 



вясенніх абрадах у гонар багоў урадлівасці» [8, 39]. У славянскай традыцыі 

расліны ўспрымаліся як абярэгі і выкарыстоўваліся для абароны ад нячыстай 

сілы. Магічныя ўласцівасці расліны набывалі за кошт сваіх прыродных 

якасцей: моцнага водару (палын, базілік), смаку (часнок), пякучасці (крапіва), 

наяўнасці калючак (шыпшына, ажына, цѐрн, ядловец). Расліны-апатрапеі 

сяляне насілі з сабой, захоўвалі ў памяшканнях, а таксама прымацоўвалі да 

прадметаў, якія трэба было абараніць ад нячыстай сілы, абкурвалі імі людзей, 

хатнюю жывѐлу і г. д. Расліны шырока выкарыстоўваліся ў каляндарных 

абрадах, у магіі, варажбе, у лекавых мэтах [10, 445]. 

Значнасць вобраза Сусветнага дрэва для міфапаэтычнай эпохі 

заключаецца ў тым, што яно «выступае як прамежкавае звяно паміж сусветам 

(макракосмам) і чалавекам (мікракосмам) і з’яўляецца месцам іх 

перасячэння» [7, 405]. Універсальнасць міфалагемы дрэва абумоўліваецца 

галоўнымі для яе сімвалічнымі значэннямі: дрэва сімвалізуе любое цэлае, 

што складаецца з частак, імкненне ўвыш – да ідэалу, да сонца, да Бога; дрэва 

і жыццѐ чалавека цесна звязаны (дрэва роднаснае чалавеку па яго становішчы 

ў сусвеце, сярэдзіннасці паміж небам і зямлѐй); яно дае надзею на 

бессмяротнасць, увасабляе гармонію і прыгажосць свету. 

Распаўсюджаным вобразам у нашаніўскай паэзіі Янкі Купалы 

з’яўляецца дрэва, якое расце на кургане, што мае аналаг у міфалогіі – 

Сусветнае дрэва таксама «часта ўяўляецца растучым на вяршыні гары» [4, 

70]. У якасці гэтага дрэва ў паэме Янкі Купалы «Курган» выступае дуб: 

Пацяклі, паплылі за гадамі гады... 

На гусляравым наспе жвіровым 

Палыны узышлі, вырас дуб малады, 

Зашумеў непанятлівым словам [VI, 58]. 

У паэме «Сон на кургане» ўзгорак-курган, да якога прыходзіць Сам, 

знаходзіцца «паміж трох адвечных дубоў» [VII, 34]. У паэзіі Купалы гэтага 

перыяду ѐсць два вершы з назвай «Дуб». У адным з іх, які мае падзагаловак 

«Распусціўшы сучча...”» знаходзім апісанне дуба, які параўноўваецца з царом 

у кароне і «аб нічым не дбае», «стаіць і дрэмле» [III, 17]. Акрамя сілы і 

велічы дуба, Купала адзначае яго мудрасць: дуб «многа казак знае // Многа 

песень чуе» [III, 17]. А ў вершы з падзагалоўкам «Калыханы ветрамі...» 

спачатку таксама ствараецца падобны малюнак-апісанне старога дуба, яго 

жыццѐвых выпрабаванняў, а потым гэты вобраз набывае алегарычны сэнс – 

дуб рухне, і на кургане, на якім ѐн рос, з жалудоў паўстане дуброва, якая 

зашуміць «песняй новай» [I, 98]. Працяг гэтай думкі можна адшукаць і ў 

вершы «Ты, зялѐная дуброва...», напісаным у форме звароту паэта да 

дубровы, у якім выказваецца просьба «гаманіць, расходзіцца шумам», «уліць 

надзею вольным думам». Менавіта дуброва павінна скінуць сон, расцвісці, 

данесці свету весці пра сябе і іншае. Тлумачэнне гэтых алегарычных 

вобразаў магчыма толькі ў кантэксце важнай па значэнні для нашаніўскай 

паэзіі Янкі Купалы ідэі свабоды, ідэі народнага абуджэння, імкнення да 

лепшай будучыні: паэт асацыятыўна суадносіць вобраз дубровы з беларускім 



народам, яе шум – з народным абуджэннем, а моц маладых дубкоў – з новым 

пакаленнем беларусаў або з героямі-змагарамі. 

Прымыкае да вобраза Сусветнага дрэва і ўніверсальны вобраз-сімвал 

крыжа, што ўвасабляе ў міфалогіі мадэль свету – з’яўляецца аналагам 

Сусветнага Дрэва, – якая спалучае лікі 3 (сферы Неба – Зямля – Падзем’е) і 

4 (напрамкі свету Поўнач – Поўдзень – Захад – Усход), аб’ядноўвае 

супрацьлеглыя пачаткі, найперш жаночы і мужчынскі. Роля вобраза крыжа 

заключаецца і ў тым, што ѐн злучае іншасвет (іншабыццѐ) і рэальнасць. 

Нездарма крыж – адно з увасабленняў долі. Выраз «несці свой крыж» 

метафарычна абазначае прадвызначанасць чалавечай долі, узыходзіць да 

Бібліі. 

Яшчэ да ўзнікнення хрысціянства вобраз крыжа меў свой сакральны 

змест, а з распаўсюджаннем хрысціянства гэты вобраз (або, дакладней, 

сімвал) пачынае шырока выкарыстоўвацца: прымяняецца ў афармленні 

храмаў і іншых сакральных месцаў, у набажэнствах (на якіх задзейнічана як 

выява крыжа, так і жэст вернікаў – перахрысціцца), а таксама ў абрадах 

пераходу (напрыклад, крыжык пры хрышчэнні, крыж на могілках). 

Семантыка крыжа трансфармуецца – звязваецца з пакутамі і смерцю Хрыста. 

У цэлым крыж – складаны вобраз, у якім спалучана язычніцкае і 

хрысціянскае. У творах Янкі Купалы крыж найчасцей паказваецца як 

надмагільны помнік (вершы «Сельскія могілкі», «Дзяўчынцы», «Сірочая 

доля» і інш.). 

Крытэрыямі для вылучэння намі разгледжаных вобразаў-сімвалаў у 

якасці ўніверсальных паслужыў іх генезіс – сфарміраванасць у глыбокай 

старажытнасці і прыналежнасць не толькі да славянскай культуры, але і да 

сусветнай. 

На нашу думку, сапраўдны творца, успрымаючы рэчаіснасць і 

раскрываючы яе ў сваіх творах, умее заўважыць («выхапіць з жыцця») нешта 

прыватнае і адлюстраваць у ім агульнае, што і дазваляе даследчыкам і 

чытачам выяўляць шматлікія прыхаваныя значэнні пры аналізе мастацкіх 

твораў. Архетыповасць вобразаў спараджае іх паўтаральнасць, узнаўленне як 

у розных творах і жанрах, так і ў розныя гістарычныя адрэзкі часу. 

